Öнi видлавсьö, кыдзи пыртны Мирса ордйысьöмъясын вермысьясöс да призёръясöс спортсменъяс лыдö, кодъяслы колö сетны ошкана сьöм республикаса сьöмкудйысь.

Та йылысь талун висьталiс Коми Республикаса Юралысьöс вежысь Виталий Стаханов юниоръяс пöвстын бокс кузя мирса чемпионка Виктория Крыловакöд аддзысьлiгöн. Аддзысьлöмыс вöлi Эжваса томуловлöн 6 №-а спорт школалöн тренируйтчан залын.

Öнi ошкан сьöм вылö инöдыс эм сöмын Мирса чемпионатъясын призёръяслöн, кодъяс ордйысьöмъясын вермысьясысь торъялöны сöмын арлыднас.

Коми Республикаса Юралысь нимсянь В.Стаханов чолöмалiс Виктория Крыловаöс мирса ордйысьöмын вермöмöн, мый мунiс Турцияын косму тöлысь помын, да козьналiс сылы ноутбук да дзоридзьяс.

«Ме гöгöрвоа, мый вермöмсö шедöдны эз вöв кокни. Тайö вермöмыс - миянлы ыджыд чесьт, спортсменъяслы – шедöдöмтор вылö ышöдöм, а гашкö, тiян медальыс кодöскö чуйдас босьтчыны спортö, физкультураö, а тi кутанныд нöшта на ёнджыка эскыны асланыд вынъясö. Тi петкöдланныд пример, кыдзи позьö пöртны олöмö ассьыд кöсйöмтö», - висьталiс Виталий Стаханов.
Сiдзжö В.Стаханов юöртiс, мый 2011 вося лöддза-номъя тöлысь 1 лунсянь В.Крыловаöс шуöма босьтны «Сборнöй командаяс дасьтан спорт шöрин» КР ГАУ спортсмен-инструкторлöн ставка вылö, мый сетас позянлун быд тöлысь босьтны удждон.

Виктория Крылова висьталiс Виталий Стахановлы спортын аслас планъяс йылысь, мый матысса кадö кутас ордйысьны бокс кузя Европаса первенствоын. Виталий Стаханов сиис спортсменкалы водзö шедöдны вермöмъяс да тшöктiс Спорт да мортöс ёнмöдан агентствосянь отсавны спортсменкалы дасьтысьны да участвуйтны ордйысьöмъясын.
